
Ka Moʻolelo o Puʻu 

Māʻiliʻili a me Puʻu o Hulu 
na Kilika Bennett 

Mai Pōhaku o Kauaʻi a i Mālei, mai Puʻuloa a i 

Kōloa, mai Mokoliʻi i Mānana, a mai uka i kai, 

ke paʻapū nei nō ka moku o Kākuhihewa i nā 

hiʻona ʻāina a me nā hiʻona wai like ʻole: ʻo nā 

pali ʻoe, ʻo nā puʻu ʻoe, ʻo nā ana ʻoe, ʻo nā 

wailele ʻoe, a pēlā aku. A loaʻa iā lākou pākahi a 

pau he moʻolelo e wehewehe leʻa ai i ke kumu e 

kū paʻa ana lākou i kēia manawa. Kamaʻāina 

paha ka hapanui o kākou me ka moʻolelo i pili i 

kēlā kai kūʻono ʻo Hanauma, ʻo ia hoʻi, kahi a 

Pele i ʻeli ai i kona home a hiki i ka manawa i 

hoʻopau ʻia ai ia wahi e kona kaikuaʻana ʻo 

Nāmakaokahaʻi. Kamaʻāina nō hoʻi paha kekahi 

o kākou me ka moʻolelo i pili i kēlā moku liʻiliʻi 

ʻo Mokoliʻi, ʻo ia hoʻi, ka huelo o ka moʻo a 

Hiʻiaka i pepehi ai i kona holo kaulana ʻana aku 

i Kauaʻi a hoʻi ʻana mai i Hawaiʻi. Akā naʻe, ke 

poina koke ʻia nei nā moʻolelo i pili i nā hiʻona 

ʻāina o Māʻili, a ua pau ʻē kekahi moʻolelo 

hiʻona ʻāina ʻē aʻe i ka hoʻopaʻanaʻau ʻole ʻia. 

No laila, he mea nui ka hoʻopaʻa ʻia ʻana o nā 

moʻolelo i koe i ka palapala ʻia, no ka mea, inā 

hāʻule ka poʻe a pau iā lākou iho nā moʻolelo o 

nā hiʻona ʻāina, iā kākou a me nā hanauna e hiki 

mai ana nō ka hoka. Inā nalowale kēia ʻike, 

ʻaʻole hoʻi kākou e mākaukau ana no ka 

hoʻopale i nā pōʻino maʻamau i pili i kēia mau lā, 

ʻo ke kūkulu hale ʻoihana ʻoe, ʻo ka hoʻomoe 

kimeki ʻoe, ʻo ke kiloi ʻōpala ʻoe, ʻo ka 

hoʻomaʻewa ʻoe a pēlā aku nō. A ʻo kēia nō hoʻi 

ke kumu e kākau nei kēia wahi mea kākau i kēia 

moʻolelo liʻiliʻi i pili i ia wahi, ʻo Māʻili. He 

moʻolelo pōkole loa nō ia a kēia wahi mea kākau 

i lohe ai i kona wā e kāmaliʻi ana ma ka moku ʻo 

Waiʻanae. Akā naʻe, inā kamaʻāina kekahi i kēia 

moʻolelo, a hala kekahi mea kikoʻī, a i ʻole inā 

loaʻa i kekahi he mana ʻokoʻa paha, e ʻoluʻolu, e 

leka uila mai nō i ka nūpepa Ka Ulu Hoi e hiki 

iā mākou ke mālama i kou ʻike i kekahi pukana 

e hiki mai ana. 

Ke kū ʻoe ma ka lae liʻiliʻi ʻo Kaneʻīlio ma kai 

iho o Puʻu Paheʻeheʻe i Waiʻanae, a huli ʻoe i ka 

ʻaoʻao Nānākuli, ʻike ʻia nā palena o ka ʻāina ʻo 

Māʻili, ʻo ia hoʻi, ʻelua mau puʻu maloʻo i 

paʻapū ʻia hoʻi me nā pōhaku ʻulaʻula he nui. 

Kapa ʻia ka puʻu ma ka ʻaoʻao Mākaha o Māʻili 

ma ka inoa ʻo Puʻu Māʻiliʻili, a kapa ʻia ka puʻu 

ma ka ʻaoʻao Nānākuli ma ka inoa ʻo Puʻu o 

Hulu. A uhola ʻia ka moena o kēia moʻolelo ma 

ua ʻāina nei. 

  ʻO ke aliʻi kāne o Māʻili, he kanaka koʻikoʻi ia 

ma kēia moʻolelo pōkole, a wahi a kekahi, he 

aliʻi kāne maoli paha ua aliʻi nei i ka wā kahiko, 

i ka wā ma mua loa aku o ka hiki ʻana mai o nā 

mikionali. Noho maila kēia i ka ʻāina ʻo Māʻili a 

nāna nō i mālama i nā makaʻāinana o ia ʻāina. A 

i kekahi lā, i loa nō a ʻike kēia aliʻi kāne i kekahi 

wahine ʻōpio, ʻo ke kuko ihola nō ia o ua aliʻi 

nei e hoʻopili me ia ala. A ʻo ua wahine la, he 

keu nō kēlā ā ka uʻi, akā ʻaʻole i maopopo maila 

i ke aliʻi, he māhoe ko kēia wahine uʻi. Ua aloha 

nui ke aliʻi i ua wahine ala, a ua lilo hoʻi kēia 

wahine uʻi i ipo nāna. 

Wahi hoʻi a kekahi, ua alapine ʻia kēia ʻāina nei 

e kekahi moʻo ʻino a kolohe hoʻi, a i ko ia ala 

ʻike ʻana i ke aloha i mālama ʻia ma waena o ke 

aliʻi a me kāna wahine, ʻo ke ʻōhumu ihola nō ia 

o kēlā e hoʻopilikia iā lāua. Ua maopopo maila i 

ia moʻo, he māhoe nō ko kēlā wahine, no laila, 

ua noʻonoʻo kēlā e kakali, aia nō a hui pū nā 

māhoe i hoʻokahi wahi. A, i loa nō a hui pū lāua, 

ua hoʻolilo ka moʻo iā lāua i hoʻokahi puʻu, ʻo ia 

hoʻi, ʻo Puʻu o Māʻiliʻili. Ua ʻike ʻia kēia hana 

ʻino ʻana e ke aliʻi, a ua pūʻiwa nō ʻo ia i ka lilo 

ʻana o kāna ipo i puʻu, akā, ua pūʻiwa loa hoʻi ʻo 

ia no ka mea, ʻaʻole i maopopo ʻē ihola iā ia nei, 

he māhoe nō ko kāna ipo. I ko ia nei hoʻāʻo ʻana 

e kuhi i kāna ipo maoli, ua hoʻolilo hoʻi ka moʻo 

ʻino iā ia nei i puʻu ʻē aʻe, ma ka ʻaoʻao aʻe o 

Māʻili, ʻo ia hoʻi, ʻo Puʻu o Hulu. A aia nō lākou 

i laila i kēia lā, i paʻa i ko lākou mau kino puʻu 

no nā kau a kau. 

Wahi a kekahi, ʻo Puʻu Māʻiliʻili nō ke aliʻi kāne, 

a ʻo Puʻu o Hulu, ʻo ia nō nā māhoe wāhine. He 

mahuʻi kūpono paha kēia no ka mea, me he mea 

lā, he māhana puʻu ʻo Puʻu o Hulu i hui pū ʻia e 

kekahi kuapali, a i kekahi manawa hoʻi, kapa ʻia 

kēia mau māhana puʻu ma nā inoa ʻo Puʻu o 

Hulu Uka a me Puʻu o Hulu Kai. Akā naʻe, ke 

haʻi moʻolelo wale nei nō kēia wahi mea kākau i 

kāna mea i lohe ai i kona wā e kamaliʻi ana. Aia 

nō ka hilinaʻi iā ʻoe e ka makamaka heluhelu. 

ʻOiai he laʻana pōkole wale nō kēia o kekahi 

moʻolelo hiʻona ʻāina, he mana nō ko loko o ia 

ʻano moʻolelo. Hiki i kēia ʻano moʻolelo ke 

hoʻonui i ke kuanaʻike o kānaka i ka hōʻike ʻana 

aku, ʻaʻole wale nō ka ʻāina he lepo a he pōhaku, 

akā, he ola kona kekahi. ʻAʻole hoʻi hiki i nā 

kānaka kūkulu hale ʻoihana ke hoʻomaʻewa i nā 

wahi i hoʻokapu ʻia e ka Hawaiʻi inā kūpaʻa ka 

manaʻo o ka poʻe i maopopo leʻa ai kēia mau 

moʻolelo e mālama ʻia ua mau wahi nei. A no 

laila, he mea nui ka palapala ʻia ʻana o ia mau 

moʻolelo hiʻona ʻāina a hiʻona wai. He mea nui 

hoʻi ka hoʻomākaukau ʻana i nā ʻōpio o kēia wā 

a me nā hanauna o kēia mua aku e 

hoʻopaʻanaʻau iho i kēia ʻike waiwai e hiki ke 

maopopo leʻa iā lākou ka waiwai o ko lākou 

ʻāina ponoʻī. Inā maopopo iā lākou kēia waiwai, 

e pūlama ana nō lākou i ko lākou ʻāina, a e 

mākaukau ana lākou no ka hoʻopale i ka pōʻino 

a me ka hoʻomāʻewa ʻana i ʻike ʻia a puni kēia 

mokupuni, a puni ʻo Oʻahu. 

 

Ke Kahua o Kānaka 

na Ikaika Gante 

Welina mai me ke aloha e nā leo ʻōiwi o nā 

kulāiwi nei, mai ka moku o Keawe kahi i ala 

mua ai ka lā i Kumukahi a i ka moku o 

Kahelelani kahi o nā pūpū one e noho ana i ka 

laʻi. Ke aloha nō iā ʻoukou pākahi a pau. Ke ulu 

nei ka nui o nā poʻe ʻōlelo Hawaiʻi ma kēia 

moku nei a he wahi paipai kēia iā ʻoe e ka 

Hawaiʻi e hoʻokomo aku i kāu mau pua kamaliʻi 

i nā kula ʻōlelo Hawaiʻi, no ke ola o ka ʻōlelo 

makuahine. 

Hea akula ke kumu i nā keiki penei “hū-i e nā 

keiki ʻo kēia ka manawa e hīmeni ai i ke mele 

“Hele au i ke kula maikaʻi.” Mākaukau?” A 

pane ihola nā keiki me nā leo like ʻole “ʻAe”. I 

loa nō a pane nā keiki i ke kumu ʻo ka hoʻokani 

akula nō ia o ke kumu i ka ʻukulele. Hīmeni 

akula nā keiki me nā leo nahenahe a hauʻoli au i 

ka lohe ʻana i ka leo o ko kākou lāhui. No kēlā 

hū ʻana aʻe o ke aloha ma loko o ka naʻau i paʻa 

ai ka manaʻo he mana maoli ko ka ʻōlelo. I laha 

ai kēia ʻōlelo aloha e aho ia e aʻo i nā keiki i ka 

ʻōlelo maoli o ka ʻāina. 

I kēia mau lā ke ulu nei a manomano ka lāhui 

Hawaiʻi. ʻAkahi nō au a kipa i ka haukapila i 

mea e ʻike ai i nā pēpē hānau hou a koʻu 

hoaaloha a me kaʻu kumu. A ʻike leʻa nō au ke 

ulu nei ka lāhui Hawaiʻi. No laila ma hea kākou 

e kula ai i kēia mau hanauna hou? Eia kekahi 

manaʻo, e kula aku kākou i nā kamaliʻi Hawaiʻi, 

nā pua aloha ʻāina ma ke kula ʻōlelo Hawaiʻi, 

ma ka Pūnana Leo hoʻi.  

Akā he mau ālaina hoʻi ko kēia ulu ʻana o ka 

ʻōlelo makuahine. ʻO kekahi mea ka manaʻo e 

maikaʻi ʻole ana paha kā lākou hana i ke ola a 

ma ke kula nui. Makemake nā mākua e hoʻouna 

aku i nā keiki i ke kula aupuni no ke kokoke 

paha i ka hale a i ʻole i nā kula uku i holomua ai 

lākou i ke kula nui. He mau manaʻo minamina 

nō kēia, no ka mea pono lākou i ka ʻōlelo i 

Kahua no ke ola ʻana. Eia kekahi mau kumu e 

hoʻokomo ai i kāu mau keiki i ke kula ʻōlelo 

Hawaiʻi: 

He mau keiki Hawaiʻi ka hapanui o kākou, e ulu 

ana ma ka nohona kula haole. He ʻuʻuku wale nō 

nā mea kū i ka Hawaiʻi ma ia ʻano kula, a ʻaʻole 

nui ke aʻo e pili ana i nā moʻolelo maoli a me nā 

mele maoli o ko kākou poʻe kūpuna. Ma nā kula 

haole ʻaʻole aʻo ʻia nā moʻolelo o ko kākou mau 

kūpuna a me kā lākou moʻo kākau. ʻO nā 

moʻolelo o ka poʻe e noho hewa nei ma Hawaiʻi, 

ʻo ia kai aʻo ʻia. No ke ola o nā moʻolelo o nā 

kūpuna, pono e paipai aku i nā ʻohana Hawaiʻi e 

hoʻokomo aku i nā kamaliʻi ma nā kula ʻōlelo 

Hawaiʻi, i aʻo ʻia ko kākou moʻolelo ponoʻī ma 

ka ʻōlelo makuahine a kākou.  

Ma ka Pūnana Leo i hana pū ai nā Kumu a me 

nā keiki i mea e aʻo ai i ka ʻōlelo a paʻa i ka 

naʻau. Hoʻomaʻamaʻa mau nā keiki i ka ʻōlelo 

Hawaiʻi ma nā ʻano like ʻole o ke ola. Ke ulu nā 

keiki ma kēia nohona hiki iā lākou ke aʻo e pili 

ana i ko lākou mau kūpuna, nā moʻolelo, a me 

ka noʻonoʻo ʻana mai o ke kanaka, ʻaʻole wale 

nō ʻo ka noʻonoʻo kū i ka haole. Ke oʻo nā ʻōpio 

ʻōlelo Hawaiʻi, e ʻokoʻa ana hoʻi ko lākou nānā 

ʻana i ka honua nei i ka wā kanaka mākua. E kū 

ana i ka Hawaiʻi. 

Ke ulu kā kākou wahi poʻe keiki i ka nohona 

Hawaiʻi ʻaʻapo nō lākou i nā loina Hawaiʻi 

kekahi, a ke maopopo iā lākou nā loina Hawaiʻi 

a me nā ʻike o ka Hawaiʻi, e hana ana ua mau 

keiki nei e like me ka Hawaiʻi. He aha naʻe ia 

mea he Hawaiʻi? ʻO ka Hawaiʻi, he poʻe aloha 

ʻāina kākou, poʻe mālama i kekahi i kekahi, poʻe 

hoʻokō i nā kuleana i ola pono ai ka ʻohana.  

I kēia mau lā ua puni kākou Hawaiʻi i nā hana 

lapuwale, nā hana kū i ka haole; ʻo ka lāʻau ʻino 

ʻoe, ʻo ka puni ʻona ʻoe, ʻo ka hākākāʻoe me ke 

kāne, ka wāhine, a pēlā wale aku. Inā loli ka 

nohona o ka Hawaiʻi i kona wā kamaliʻi, e 

holomua loa ana ʻo ia a pēlā pū me ka lāhui. E 

pau ana kēia mau hana lapuwale a holomua ana 

kākou a pae akula i ke au e ola hou ai ka lāhui. 

Ua ʻEha nā Maka 
na Kahanuola Solatorio 

E Oʻahu ka ʻōnohi o 

nā kai ʻewalu. Mai 

Koʻolaupoko i ka 

malu o Keahiakahoe 

a i ka ʻāina wela ʻo 

Waiʻanae, kahi i pā 

mai ai ka makani 

Kaiāulu. Mai ke kai 

kaulana ʻo Kalehua-

wehe a i Waialua, 

ʻāina kū pālua i ka 

laʻi. Mai ʻEwa, kiaʻi 

ʻia e Kaʻahupāhau a 

i nā pali ʻaʻala aʻo 

Koʻolauloa. Mau loa koʻu aloha nou e 

Kauliluaikeanuwaialeale a ua hāmama nā 

puʻuwai aloha no ka Mōʻīwahine i aloha nui ʻia. 

Me ʻoe ka welina o ke aloha e ka mea heluhelu. 

Ua ʻeha nā maka o kēia lāhuikanaka i ka ʻike 

maka ʻana i kekahi mea pono ʻole. ʻAʻole hiki 

iaʻu ke piliwi i ka hewa i hana ʻia i ka hale 

hanohano o nā aliʻi. I ke kakahiaka o ka lā 

ʻewalu o Pepeluali, ua hiki mai ʻelua mau 

kānaka ma ke alo o ka Hale Aliʻi ʻo ʻIolani a ua 

piʻi aʻe lāua ma luna o ke alapiʻi keʻokeʻo. I ko 

lāua hiki ʻana i mua o nā ʻīpuka, ua ʻī akula 

kekahi o lāua, “Noʻu kēia hale, noʻu kēia hale,” 

a ʻo kona peku akula nō ia i ka ʻīpuka aniani o ia 

hale kupaianaha. ʻO ka hale aliʻi ʻo ʻIolani ka 

luaahi a ʻo Drew Paʻahao lāua ʻo Koa Aliʻi 

Keaulana nā kolohe ʻelua i wāwahi i nā ʻīpuka 

aniani o ua hale aliʻi nei. 

Ua hopu ʻia ʻo Paʻahao lāua ʻo Keaulana e nā 

mākaʻi ma ka hola ʻewalu o ia kakahiaka. ʻO ke 

kumu o ia hopu ʻia ana, ʻo ia hoʻi ka hōʻino ʻana 

i kekahi mea waiwai (criminal property damage). 

ʻOiai, aia he wikiō kiaʻi i hōʻike aku na lāua i 

hana hewa, ua hoʻokuʻu ʻia lākou e ka Honolulu 

Police Department. He aha lā ke kumu o ia hana 

hewa i nei waiwai a ka lāhui ʻili ʻulaʻula? ʻO ka 

pupule ʻoe, ʻo ka lāʻau ʻino ʻoe, ʻo ke kūʻē ʻoe, a 

i ʻole ka hūpō. ʻO ka mea ʻāpiki loa, he Hawaiʻi 

lāua a ʻaʻohe o lāua hōʻihi no ko kākou mau 

hulu kūpuna. 

Ua hoʻokumu ʻia ka Hale Aliʻi ʻo ʻIolani e ka 

Mōʻī Kalākaua i ka makahiki 1882. I kēlā 

manawa, he $340,000 kālā i hoʻolilo ʻia no ka 

hale holoʻokoʻa. I ka wā iā Kalākaua, ʻaʻohe 

hale e like ai me ka hale aliʻi ʻo ʻIolani ma 

Hawaiʻi nei no ka mea ua kaʻapuni ʻo ia a puni 

ka honua i mea e ʻike maka ai i nā lāhui ʻē aʻe. I 

kona huakaʻi ʻana, ua ʻike ʻo ia i nā mea hou o 

ka honua a laila, ua hoʻihoʻi mai ʻo ia i ia mau 

makana i Hawaiʻi nei. Iā ia ma Kapalakiko, ua 

halawai ʻo Kalākaua me ka mea nāna e hana i 

kēia ʻano aniani. Wahi a kahiko, ʻo kēia mau 

aniani pani puka ā Paʻahao i peku ai, ʻo ia nā 

aniani maoli a Kalākaua i koho ai.  

Wahi a ka waha ʻōlelo no ka Hale Aliʻi ʻo 

ʻIolani, ʻo ka manawa ʻelua kēia i wāwahi ʻia ai 

kēia mau ʻīpuka. I ka makahiki 1984, ua nou ʻia 

he pōhaku nui e kekahi haole a ua wāwahi ʻia nā 

ʻīpuka aniani ʻelua. I ia manawa nō, ua ʻimi nā 

luna o ka hale aliʻi ʻo ʻIolani i kekahi kāne i hiki 

ke hana hou i kēlā ʻano aniani me ka ʻāwīwī a 

me ka maiau, akā he pipiʻi nō. I kēia mau lā, he 

$20,000 kālā ke kumu kūʻai no ke pani hakahaka 

ʻana i ia ʻano aniani ʻoiai ʻo ka mea i wāwahi ʻia, 

ʻo ia ke aniani maoli. Eia kā, he aha ka hoʻopaʻi 

kūpono no ia hana hewa? ʻO ia hoʻi, e paʻa ʻo 

Paʻahao i loko o ka hale paʻahao, ʻoiai like kona 

inoa me ia hale ʻino. 

He mana ko ka hale aliʻi ʻo ʻIolani no ka mea i 

laila nō i mālama mau ʻia ai ke ea o kēia ʻāina 

nei. I kēia mau lā, he hōʻailona ia e kū haʻaheo 

ana ma waena o ka haunaele o ka honua. Mai 

poina ʻoukou, ʻo kēia ka hale hanohano o 

Kalākaua lāua ʻo Liliʻuokalani no laila na kākou 

ke kuleana no ka mālama mau ʻana i ia 

puʻuhonua. ʻOiai ke welo hoʻokahi ka hae 

Hawaiʻi ma ka piʻo o ia hale, he ʻāina kapu nō ia 

ʻo Pohukaina. E ola mau loa ka ʻāina i ka malu o 

nā lani. 

E ka makamaka heluhelu, i mea e hoʻohanohano 

ai a aloha ai i ka hale a me ke aliʻi nona kēia 

mea waiwai, a i kani ʻū ai no ka pau ʻana o ke 

aniani kahiko, ua haku kou mea kākau i wahi 

kanikau no ua aniani nei. He pono, a he pono 

ʻole paha, akā pēlā i kūmākena ai ka poʻe kahiko 

i nā mea waiwai i hala aku. Lana aʻe ka manaʻo 

e ʻaelike mai ʻoe i kēia hoʻomau ʻana i ka loina a 

kahiko. 

 He Kanikau 

Halehale ka paia, kū kilakila 

I laila i ka malu ʻo Pohukaina 

ʻĀina hoʻoheno a ka lāhui 

Hui nā maka i kou ʻoluʻolu 

Welo hoʻokahi ka hae 

Kīlepalepa i ka makani 

A he nani, a he waiwai  

ʻO Kaulilua i ke anu ē 

A hoʻi ke aloha i Waiʻaleʻale 

Kuʻi o uka, peku o kai 

Ia anianikū o ke alo 

Alo lua i ke ea 

Ua ʻeha nā maka, ka ʻili ʻula 

Te tama, ka pua, ka lei 

A lei nō au i ko aloha ē 

ʻO Kamakaʻeha ē 

Ua lohe anei ʻoe? 
na Kūlia Johnson 

E ka makamaka heluhelu! Ua lohe anei ʻoe? Ua 

hōʻino ʻia ka hale Aliʻi e kū nei ma kahi o ke 

alanui Mōʻī! Ma ka lā 8 o nei mahina, ua nahā 

ʻia ke aniani o ka ʻīpuka o ko kākou Hale Aliʻi 

ʻo ʻIolani i mau hūpō. Na ke kolohe i peku i ua 

aniani lā a haki ihola ke aniani nani kahiko o nei 

hale i kūkulu ʻia e ka mōʻī ʻo Kalākaua.  

http://kauluhoi.org/puke-14--helu-2/ua-lohe-anei-oena-kulia.html
http://kauluhoi.org/puke-14--helu-2/ua-lohe-anei-oena-kulia.html

Wahi a ka manu, ʻo KHON, ʻo Paʻahao lāua ʻo 

Keaulana nō ia mau hūpō. ʻO Paʻahao kai peku i 

ke aniani a nahā, a laila, ua komo ihola lāua i ka 

Hale Aliʻi me ka haʻakei. ʻAkahi hoʻi au a lohe i 

nei moʻolelo, a eia kaʻu e ui aku ai: No ke aha 

mai? He aha ke kumu o kēia hana naʻaupō a kēia 

mau kanaka ʻōiwi? A he aha hoʻi nā wahi 

manaʻo o ka lehulehu? He mea minamina kēia, a 

he mea hoʻi e pā ai ka naʻau. Eia hoʻi ko kākou 

Hale Aliʻi, e kū nei me ka haʻaheo a he ʻano 

hōʻailona no kākou, nā Hawaiʻi, no ko kākou 

kūlana ma ke au i hala a ma kēia au kekahi, a 

haele wale aku lāua a hana kolohe.  

ʻike ʻia nā komo hewa ma YouTube: 

https://www.youtube.com/watch?feature=pla

yer_embedded&v=RrJ0jqvorWQ 

Hewa nō kēia hana hūpō o ua mau kānaka nei. 

He mau kānaka Hawaʻi kēia, akā nō naʻe, he 

mau mamo na Waʻawaʻaiki-naʻaupo kekahi. Ua 

ui aku nā manu o KHON iā lāua i ke kumu no 

kēia hana kolohe, a pane mai ʻo Paʻahao ma ka 

ʻōlelo ʻana mai: “Because that’s my house. Yeah, 

that’s my house.” Nona ka Hale Aliʻi? Na wai i 

haʻi iā ia, ʻo kona hale ponoʻī nō ia? A na wai e 

wāwahi i ka ʻīpuka o ko lākou hale ponoʻī? Na 

ka pupule paha. Eia nō kekahi mau ʻōlelo i 

hoʻopuka ʻia e ka lehulehu no ia hana ʻino. Ua 

hū aʻe ka pīhoihoi i loko o nā Hawaiʻi a me na 

haole pū kekahi no nei hanana. ʻAʻohe mea e 

mānalo ai. 

Eia naʻe, ua lohe pū ʻia nā leo e ʻano kala wale 

ʻana i ko lāua hana ma ka ʻī ʻana aku: he hewa 

nō kā lāua hana akā he mea ʻole ke aniani, ʻoiai 

ʻaʻole nō ia he mea Hawaiʻi. Wahi a lākou, 

ʻaʻole kēia he mea waiwai i ka nohona Hawaiʻi a 

me ka moʻomeheu Hawaiʻi. A he ʻoiaʻiʻo no; na 

ka haole i hana i ua aniani la. Aia nō ma ia 

aniani kekahi kiʻi o nā manu mai ka ʻāina ʻē a 

me kekahi wahine i kohu ʻole he Hawaiʻi. He 

waiwai paha kēia aniani i kohu i ka haole? He 

waiwai i koʻu manaʻo. ʻAe, he aniani nō ia i 

hana ʻia e ka haole, akā, he waiwai hoʻi ko nei 

aniani ʻoiai he ʻāpana ia o ko kākou Hale Aliʻi. 

ʻAʻohe hōʻihi o nā hūpō komo hewa no nā aliʻi o 

kākou i noho ma ia hale. 

ʻO Kalākaua ka mea nāna i hoʻokumu i ia Hale 

Aliʻi. I kona holo kaʻapuni ʻana i ka honua, ua 

ʻike akula ʻo ia i ke ʻano o ka nohona o nā aliʻi 

ma nā ʻāina like ʻole a me nā mea hou o ke au, e 

like me ka uila, a nāna hoʻi i hoʻihoʻi mai i ia 

mau mea hou i Hawaiʻi nei. ʻO ka Hale Aliʻi ʻo 

ʻIolani kekahi o nā hale mua me ka uila e hoʻā ai 

i nā kukui. I mea paha e kū like ai ʻo Hawaiʻi me 

nā aupuni mana nui o ka honua, ua hoʻokumu ʻo 

ia i ia Hale Aliʻi ma ke ʻano kilakila o nā ʻāina 

ʻē, a me ka ʻike nō hoʻi o ka Hawaiʻi.  

Iā ia nō e hoʻokumu ana i ka Hale Aliʻi, ʻo 

Kalākaua nō kai koho i ia aniani no ka ʻīpuka o 

ka Hale Aliʻi. Koho ʻia kekahi kaha kiʻi ma 

Kapalakiko e kaha i ke kiʻi ma ia aniani i kūʻai 

ʻia mai ʻEnelani mai. ʻOiai he malihini nō ia 

kahakiʻi, i hele ʻole mai i Hawaiʻi nei, ʻaʻole 

kēia kiʻi i kohu he kiʻi Hawaiʻi. ʻO nā kiʻi ma ia 

aniani kona manaʻo no ke ʻano o nā manu a me 

nā wāhine o Hawaiʻi nei. Ua lawe ʻia mai nā 

mea like ʻole mai nā ʻāina ʻē mai e hoʻonaninani 

i nei Hale Aliʻi.  

I ka mahina o Kēkēmapa, i ka lā 31, MH 1879, 

ua hoʻomoe ʻia ka pōhaku kihi i mea e hoʻolaʻa 

ai i ke kūkulu ʻana i ka Hale Aliʻi hou. Ua 

ʻākoakoa ka lehulehu ma ka pā Aliʻi ʻo ʻIolani e 

mālama i hoʻohanohano no kēia kūkulu ʻana i ka 

hale o ke aliʻi a me ka lā hānau o ke aliʻi wahine 

ʻo Kapiʻolani. I ka makahiki 1882, ua pau ka 

Hale Aliʻi i ke kūkulu ʻia. ʻAʻole nō ia he hale i 

kūkulu ʻia ma ke ʻano o nā hale kahiko Hawaiʻi, 

akā, he hale nō ia i aloha nui ʻia e nā Hawaiʻi. 

Ma muli o ka waiwai o kēia hale nei a me ke 

aloha no nā aliʻi, ua ʻākoakoa ka lehulehu ma ia 

Hale Aliʻi nei no nā hanana like ʻole: ʻo nā ʻaha 

hulahula, ʻo ke kūʻē ʻana i ka hoʻokahuli aupuni, 

ʻo ke kākoʻo ʻana i ke aliʻi wahine Liliʻuokalani 

i kona wā e hoʻopaʻahao ʻia ana ma kona home, 

a pēlā wale aku. Ua kohu haole kēia hale ke 

nānā aku, akā, ʻaʻole naʻe kēia he mea ʻē i ko 

kākou lāhui. 

ʻAʻole i kana mai ka nui o ka waiwai o ia Hale 

Aliʻi ʻIolani nei. ʻO ia iho nō ka home o ko 

kākou mau aliʻi aloha, a he hōʻailona no kākou a 

pau a me ko kākou kūlana ma kēia honua. He 

Hale Aliʻi kēia i aloha nui ʻia e nā Hawaiʻi, a he 

mea minamina hoʻi ka hōʻino ʻia ʻana o nei hale. 

He mea haole hoʻi kēlā aniani i peku ʻia, akā, 

ʻaʻole hoʻi kēia i hoʻēmi i ka mana a me ka 

waiwai o ia mea. He ʻāpana nō ia o ka home o 

nā aliʻi nui o ka mana. No laila, e ka makamaka 

heluhelu, o ko kākou kuleana kēia e mālama i 

nei Hale Aliʻi aloha nui ʻia. 

Ka Hale Aliʻi ʻo ʻIolani 
na Kamalolo Koanui-Kong 

Aloha mai e nā pulapula makamae o nēia au, 

mai Kumukahi a i ka mole o Lehua. Eia nō au, 

kekahi Kanaka Maoli, e nīnau aku ana iā ʻoukou 

ala, “Nāu nō ka pono e komo i ka Hale Aliʻi ʻo 

ʻIolani e like me kou makemake?” Ke nīnau aku 

nei wau iā ʻoukou i ia nīnau, no ka mea i kēlā 

Pōʻaono aku nei, ma ka lā ʻewalu o Pepeluali, i 

ke kakahiaka, hapalua hola ʻewalu, ʻo ia nō ka 

hana a kekahi mau kānaka Hawaiʻi. ʻO Drew 

Paahao lāua ʻo Koa Alii Keaulana, ua hele akula 

lāua i ka Hale Aliʻi a peku ihola i ka puka aniani 

i hiki iā lāua ke komo i ka ʻīpuka. He minamina 

no ka mea ua wāwahi ʻia hoʻi ka puka aniani, a 

he aniani kahiko, hoʻokahi hāneli kanakolu 

makahiki ke kahiko.  

Wahi a nā limahana o ka Hale Aliʻi, ʻaʻole kēia 

hana kolohe he mea maʻamau, akā ʻaʻole nō ia 

kekahi mea i mahuʻi ʻole ʻia. I ka makahiki ʻumi 

kūmāiwa kanawalu kūmāhā, ua wāwahi ʻia 

kekahi aniani ʻē aʻe e kekahi kolohe ʻē aʻe ma ia 

Hale Aliʻi, a he ʻehā makahiki i pono ai ka poʻe 

hoʻoponopono e ʻimi a loaʻa i aniani like no ia 

puka aniani.  

Ua kukulu ʻia ka Hale Aliʻi ʻo ʻIolani i ka 

makahiki 1882 e ka Mōʻī ʻo Kalākaua. He wahi 

luaʻole a kilakila nō ia. ʻO kekahi mea kamahoi, 

ma ka Hale Aliʻi ʻo ʻIolani i hoʻokomo mua ai 

ka uila a me nā kelepona, ma mua hoʻi o ka Hale 

Keʻokeʻo ʻo ka Pelekikena ʻAmelika. Kāhāhā! 

He mea kupaianaha nō! I ka hala ʻana o 

Kalākaua, ʻo ka Mōʻīwahine ʻo Liliʻuokalani kai 

noho aliʻi ma laila, a ʻo ia kahi āna i hoʻokahuli 

hewa ʻia ai. He hōʻailona ia wahi no ka ikaika o 

ko kākou mau kūpuna. No laila, piha ka Hale 

Aliʻi ʻo ʻIolani i ke koʻikoʻi a me ka ʻike. Na 

kākou, ka poʻe Hawaiʻi, e kūlike a mālama i kēia 

wahi kūikawā, me ka hōʻihi a me ka ʻoluʻolu, 

ʻaʻole hoʻi me ka hoʻokiʻekiʻe a me ke kīkoʻolā.  

Ua hopu ʻia ʻo Drew Paahao lāua ʻo Koa Alii 

Keaulana e nā kiaʻi pale o ka Hale Aliʻi, ma 

hope pono o ko lāua peku ʻana i ka puka aniani. 

Ke nīnau ʻia lāua i ke kumu o kā lāua hana 

kolohe, pane akula ʻo Drew, “No ka mea, noʻu 

kēlā hale!” ʻO ia mau kāna ʻōlelo i kēlā me kēia 

manawa, ke nīnau ʻia ʻo ia i ke kumu o kā lāua 

hana kolohe. No laila, ke nīnau aku nei wau iā 

ʻoukou e nā hoa makamaka o Hawaiʻi pae ʻāina 

nei, he mea pono, he pololei paha ko kēia mau 

kānaka peku ʻana i kekahi wahi laʻa o ko kākou 

mau Mōʻī a me nā moʻolelo o ka wā kahiko?  

He kaumaha hoʻi ke koho ʻana o kekahi e hana 

ʻino i kekahi wahi e noʻonoʻo ai ʻo ia ʻo “kona 

hale” ia. I koʻu manaʻo, pili ka Hale Aliʻi i ka 

poʻe Hawaiʻi, akā ʻaʻole ia he wahi e hana 

kolohe ai i mea e komo ai. He kaumaha lua, he 

pilihua, he niniu, a he ʻehaʻeha hoʻi ka hana a 

kēia mau poʻe Hawaiʻi. ʻOiai pilikia paha ka 

poʻe Hawaiʻi i ke ʻano o ko kākou aupuni, he 

waia kā hoʻi kēia hana kikoʻī, i ko lākou ʻohana, 

ka poʻe Hawaiʻi, a me ka Hale Aliʻi. Inā paha ʻo 

ka hana kēia a kekahi mau haole, e hōʻeha a 

hoʻopaʻi ʻia lākou. He aha lā ka hopena o kēia 

mau kānaka i pili iā kākou ma ka 

moʻokūʻauhau? 

Pili kēia mau manaʻo i nā mea he nui o neia au. 

He mau kānaka ʻōiwi e noʻonoʻo ana he kuleana 

a he pono ko lākou i nā mea ma Hawaiʻi nei. A 

pololei nō lākou. ʻO Hawaiʻi kēia, nā one hānau 

o ka poʻe ʻōiwi o ka wā kahiko. Akā naʻe, “ʻIke 

ʻia nō ka loea i ke kuahu.” ʻO Liliʻuokalani, i ka 

http://kauluhoi.org/puke-14--helu-2/ka-hale-alii-o-iolanina.html
http://kauluhoi.org/puke-14--helu-2/ka-hale-alii-o-iolanina.html

wā o ka hoʻokahuli aupuni, ʻaʻole ʻo ia i kaua 

me ʻAmelika, ua hoʻopalekana ʻo ia i ke ola o nā 

pua o Hawaiʻi nei. Inā nō i uluhua kēia mau 

kānaka i ke ʻano o ka hana ʻana ma ka Hale Aliʻi 

ʻo ʻIolani, ua hiki nō iā lāua ke hana pono. He 

mea pohihihi ke ala i hele ai ua kolohe nei, ʻo ka 

hōʻino ʻana i ka Hale Aliʻi ʻo ʻIolani. 

ʻAʻole kēia ʻo ka hana ʻino mua loa i ka Hale 

Aliʻi. Piha nō ia wahi i ka mana luaʻole o ko 

kākou mau kūpuna. ʻAʻole hoʻi ʻo kēia ka 

hanāna ʻino hope loa. Pono iā kākou, ka poʻe 

Hawaiʻi, e aʻo aku i kā kākou mau pulapula i ke 

koʻikoʻi a me ka laʻa o ia wahi i hiki iā kākou ke 

mālama mau i ia mea kūikawā o kākou. 

Piano Ahiahi 
na ʻIolani Kamauoha  

 

ʻAuhea ʻoe e ke hoa o ke kulu aumoe? E ka hoa 

ʻalo anuanu i pulu pē i ke ʻala anuhea o ka pua 

mokihana, e hō mai ka ihu. E noho a kupa i ke 

alo. Nou nō ka leo honehone i ka pili o ke ao. E 

kani mai, e hea mai, e mele mai kou leo 

nahenahe. E maliu aku ana nō kēia. Nani ka 

polinahe o ka mea e hea mai nei. Ua kau maila 

nā haliʻa aloha, ua kau nō hoʻi ke keha i ka 

uluna a ʻo ka hiʻolani nō ia i ka moena. Eia kuʻu 

aloha iā ʻoe.  

Hū ʻiʻo aʻela nō ke aloha i loko iho o ka naʻau i 

ka ua mea ʻo ka ʻike maka ʻana i kekahi hoa pili 

i ʻike ʻole ʻia no ka manawa lōʻihi. Ke haʻalele 

ia hoa iā ʻoe, ʻemo ʻole, kau ka noʻonoʻo i kona 

wā ʻo ka hoʻi ʻana mai. Pēlā nō hoʻi ke ʻano o ke 

aloha i ʻike ʻia e ka haku o kēia mele, ʻo Pālea, 

no kona hoa ʻaloʻalo nona ka leo keu wale hoʻi a 

ka nahenahe. ʻO kēia hoa ona, he piano ia. A ma 

ke mele āna i haku ai ʻo ia hoʻi ʻo Piano Ahiahi, 

ua hoʻomanaʻo ʻia ka wā i lohe mua ʻia ai e ia ke 

kani o ka piano. I kekahi lā, i kona iho ʻana i 

kauhale ma Kaʻū, lohe mua akula ʻo ia i ka leo 

hoʻohiaʻai o ka piano. Mele ʻia kēlā lohe ʻana 

aku, a pēlā pū me ka manawa mua āna i ʻike ai i 

kekahi aniani kū, iā ia pū me kāna wahine e kau 

ana i ka moku Naukilo. Eia ihola ke mele: 

     ʻAuhea wale ʻoe e piano ahiahi 

     Hoa ʻaloʻalo o ke kulu aumoe? 

     Hoʻolono i ka leo o ke kāhuli  

     Leo honehone o ka pili o ke ao. 

     ʻO ʻoe a ʻo wau kai ʻike iho 

     I ke aniani o ka moku Naukilo. 

     Aia i ka luna o Māʻeliʻeli 

     Ka neneʻe a ka ua Pōʻaihale. 

Hoʻohālikelike ka mea kākau i ke kani o ka 

piano me nā pūpū kāhuli ʻaleʻa. Pēnei i ʻike ʻia 

ai ko ka haku mele puni i ua kani ala. ʻO ka leo 

kāhuli, he leo nani hāwanawana ke lohe aku. 

Wahi a ka haku mele ʻaʻole naʻe ia he keʻu na ka 

ʻalalā a i ʻole he hoʻonēnē na ka ʻalae. ʻO ke 

kani maiau nō ia o ke kāhuli. ʻO ka piano kā 

Pālea mea e hāʻupu nei, he hoa pili ia nona e 

ʻolu ai. 

Eia hou aku, i loko o ka paukū ʻehā i wehewehe 

ʻia ai ka neneʻe ʻana o ka ua Pōʻaihale i luna o 

Māʻeliʻeli. He aha la hoʻi kēia ʻohu kolo o uka? 

He aha kona pilina i ka piano? He hōʻailona 

paha ia no ka hiki ʻana mai o nā ʻike haole hou i 

ko Hawaiʻi pae ʻāina e laʻa hoʻi me ka piano 

pēlā pū nō me ke aniani kilohi. I kēlā manawa, 

he mau mea hou kēia i ʻike ʻole ʻia ma mua. A 

no laila, ua ʻano pīhoihoi paha ka naʻau i ka 

launa pū ʻana o nā kamaʻāina me ia mau mea 

malihini. He hoihoi ko laila, eia naʻe ua loʻohia 

paha ka poʻe i ka haʻalulu.  

ʻO Māʻeliʻeli kekahi māhele ʻāina o Kaʻū, ka 

ʻāina hānau o ua mea kākau nei. Ke uhi ʻia nei 

ua wahi ala i ka noe. ʻO ka neʻeneʻe mai o ka 

ʻohu kolo, ʻo ia nō ka holo ʻana mai o ka haole a 

pae aku i Kaʻū. ʻAʻole hiki ke alo aʻe. He 

wānana nō paha ia o ka hoʻokahuli ʻia ʻana o ke 

aupuni mōʻī e nā ʻelele o ka loko ʻino. ʻO ka 

mea i maopopo leʻa iā kākou, ke ʻike nei ʻo 

http://kauluhoi.org/puke-14--helu-2/piano-ahiahina-iolani-kamau.html
http://kauluhoi.org/puke-14--helu-2/piano-ahiahina-iolani-kamau.html

Pālea e ʻokoʻa maoli ana ka nohona kanaka 

maoli ma ia mua aku. ʻAʻohe huli hope i ka poli 

o ke au i hala, he ala i maʻa i ka hele ʻia. E 

kūpaʻa mau ana ko Pālea aloha iā Hawaiʻi me ka 

pūʻili ʻana nō hoʻi i nā ʻike haole.  

Ma ke mele ʻo "ʻŪlei Pahu" nō hoʻi i ʻike ʻia ai 

kēia manaʻo o ke kūpaʻa ʻana ma nā mea 

Hawaiʻi me ka ʻimi pū ʻana i nā ʻike hou. Ma ia 

mele nei, ʻo ka wānana ia o ka hiki ʻana mai o ka 

moku ʻEulopa o Kāpena Kuke. He ʻiʻini ko 

kānaka e holo aku i ua moku nui ala. Ua kau 

maila ka weli, akā ua holo ʻiʻo nō ka waʻa iō 

Kāpena Kuke mā. Eia ka mea hoihoi e ka 

makamaka heluhelu, i kēia holo ʻana ua kū ka 

waʻa i ka hoe uli a hoʻopōʻai ʻia ke koʻa e ke 

kaula i mea e lana ai ua waʻa nei. He hōʻailona 

nō paha ke koʻa no Hawaiʻi no ka mea ʻo ke 

koʻa ka papakū, ka mole, ke kahua, a me ke 

kumupaʻa hoʻi o nā mokupuni Hawaiʻi.  

Eia ke kanaka ke kūpaʻa nei i kona lāhui ʻōiwi. 

Ma kekahi ʻano, e ʻauʻa ana ka hoʻokele waʻa a 

haʻalele ʻole iā Hawaiʻi nei. Eia naʻe, i lawa lua 

mai ke kaula, a laila ua holomua aku i ka ʻimina 

i ka ʻike haole. E like hoʻi me Pālea, ua puni nā 

kānaka i nā mea hou o ka honua. Ua pono kēia 

ʻiʻini ʻana, ʻaʻohe hewa o laila. Akā, e aho e 

pōʻai aku i ke koʻa ma mua o ka hoʻonuʻu 

ʻana  iho i nā iʻa o ke kai hohonu malihini. ʻO ia 

hoʻi, e mālama i nā ʻike kupuna a paʻa, a laila e 

holo aku i kahi o kou makemake ʻana. 

     Haʻina ʻia mai ana ka puana 

     Hoa ʻaloʻalo o ke kulu aumoe. 

Eia mai kāua, e ka hoa makamaka heluhelu, ke 

neʻe nei i ka hopena o kēia hui ʻana. Waiho ʻia i 

mua ou ka panina o ua wahi mele nei. Hōʻike 

hou ʻia kona manaʻo nui, ʻo ia hoʻi ka piano 

nona ke kani nahenahe o ka leo. Ua puni ʻo 

Pālea i kēia hoa ona akā ʻaʻole naʻe ʻo ia i huli 

kua i ke ala o kona mau kūpuna. ʻO ia nō ka mea 

nui. Ua pono nō ka holomua ʻana me ka ʻike 

haole a me nā mea i kū i ke ʻano o ka haole. Inā 

he hoihoi kou ma ia mea e ʻimi aku nō a loaʻa 

mai. Eia kā, mai ʻauana loa aku a haʻalele i ke 

ala i hele ʻia e nā kūpuna. E kau aʻe ka peʻa i 

holo aku ka waʻa. Nāu nō e alakaʻi i ka waʻa 

ponoʻī ou. Ma o nā ʻike hou a me nā ʻike kūpuna, 

ʻeā, e holo pono ai ka waʻa a pae aku i ka ʻāina. 

Kau ka lei hāʻule ʻole i ka 

laʻi o Hauola 
na Kalamaʻehu Takahashi 

 Ua kūkākūkā 

ʻia iho nei ka 

pila 2569 e ka 

ʻAha Kenekoa 

ma ka lā 10 o 

Pepeluali, he 

Pōʻakahi. ʻO 

ka manaʻo nui 

o ua pila nei ka 

hoʻokumu ʻana 

aku i kekahi 

mau kānāwai 

no ka poʻe pale 

keiki o Hawaiʻi 

nei, ʻo ia hoʻi 

nā kānaka e 

kōkua i nā wāhine e hānau keiki ana ma waho o 

ka haukapila. I kēia manawa, ʻaʻohe kānāwai e 

hoʻoponopono nei i ka hānau keiki ma kahi ʻē 

ʻaʻole ʻo ka haukapila. Na Kenekoa Josh Green, 

he kauka hoʻōla kino, i hāpai i ia pila. E kākoʻo 

aku ana nō hoʻi ka hapanui o ka ʻAha Kenekoa i 

ua pila nei me he mea lā, ʻo ka hopena paha ke 

kāohi ʻana i ka poʻe lāʻau lapaʻau o ka lāhui. 

Pehea e hiki ai i ia ʻAha ke kauoha mai i nā hana 

“kūpono” o ka poʻe makua a me ka poʻe keiki o 

kākou nei? Ma mua o nā kauka, ma mua o nā 

haukapila, ma mua o nā kānāwai a ma mua loa o 

ka haole, hānau ʻia maila nō nā keiki me ke 

kōkua o nā kāhuna i mākaukau i ka hoʻohānau 

keiki. Nui nā loina i paʻa i ka wā kahiko, ʻaʻole 

wale nō o ka hānau, akā hoʻomākaukau pono ʻia 

nā lāʻau, nā pule, nā hoʻokupu, a me ka 

makuahine lāua ʻo kāna keiki hiwahiwa, i holo 

pono ai nā mea a pau. 

Inā ʻāpono ʻia kēia pila, e pono ana i ka mea 

pale keiki ke loaʻa kekahi palapala. E hoʻokumu 

ʻia ana hoʻi he papa kānāwai e kolokolo ana 

paha i nā kunukunu, a hoʻopaʻi ʻia nā mea aʻe 

kānāwai. E pāniki ʻia ana hoʻi nā mea hoʻolako i 

wahi e hānau keiki ai ma kahi ʻē. He mau koina 

http://kauluhoi.org/puke-14--helu-2/kau-ka-lei-haule-ole-i-ka-2.html
http://kauluhoi.org/puke-14--helu-2/kau-ka-lei-haule-ole-i-ka-2.html
http://kauluhoi.org/puke-14--helu-2/kau-ka-lei-haule-ole-i-ka-2.html

ʻē aʻe ko ua pila nei: ʻo nā wāhine e emi ai ka 

pilikia o kō lākou wā hoʻokauhua nā mea e ʻae 

ʻia paha e hānau keiki ma ka hale a ʻo ka 

moʻolelo ʻana i ka hānau kekahi o nā kūleana e 

ʻauamo ʻia i like paha nā hanana me ko ka 

haukapila.  

Ma muli o ka nui o ke kūʻē a nā ʻano kānaka like 

ʻole, ʻo ia hoʻi nā kānaka lāʻau lapaʻau, nā kauka, 

nā makaʻāinana, a me nā mākua i naue aku nei e 

kūʻē i kēia pila nāna i haku, e hoʻokumu ana ʻo 

Green i hui nāna e hoʻonohonoho i mau kānāwai 

no ka hānau keiki ma ka hale. Kākoʻo nā kauka 

he nui i kā Green. ʻO ke ola o ke kama iki ka 

mea nui ā lākou e kālele ai, ʻo ka hōʻike akula 

nō ia o ko ka ʻAha poʻe kauka i mau kumu 

hoʻohālikelike o nā keiki i pilikia loa i ka hānau 

ʻia ʻana ma ka hale. Pōpilikia aʻe nō hoʻi kekahi 

poʻe kama iki i hānau ʻole ʻia ma ka haukapila, 

he ʻoi aku ma mua o kō ka hale maʻi.  

Kūkala naʻe ka poʻe i kūʻē i ka pono hana o ia 

pila. E mauʻaʻe ana kēia pila i nā pono like ʻole 

o nā mākuahine, ʻo ia hoʻi nā pono kīwila, nā 

pono o nā wāhine, a me nā pono o nā hana o ka 

wā kahiko. Na wai lā e ʻole ka ʻiʻini o ka 

makuahine e hānau i kāna keiki i ka laʻi o 

Hauola? Mea mai kekahi wahine i hānau keiki 

ma kona hale, “Kainō ʻo ka haukapila kahi 

kūpono loa o kākou e hānau ai, eia naʻe ʻokoʻa 

nō naʻe ka manaʻo o kekahi mau mākuahine.” 

Pehea i loli ai ka manaʻo o ko ke ao nei no ka 

hānau keiki? Ke hoʻōla hou ʻia nei nā hana o ka 

poʻe kūpuna lāʻau lapaʻau, no laila, ma kēia ola 

hou e hoʻopohala ʻia nei e hiki ai iā kākou ke 

kūʻokoʻa i nā manaʻo o ke aupuni. 

Kaulana nā Pua aʻo 

Hawaiʻi 

na Kalikoaloha Martin  

E Ka Ulu Hoi ē,  

     Kaulana nā pua aʻo Hawaiʻi  

     Kūpaʻa ma hope o ka ʻāina  

     Hiki mai ka ʻelele o ka loko ʻino 

     Palapala ʻānunu me ka pākaha 

I kēlā mau pule i hala iho nei, ua ʻike akula 

kākou i ka ʻonipaʻa ʻana o nā hoa kaua ma ka 

ʻāina o Kamalālāwalu. Ua ʻike ʻoukou, e nā 

makamaka heluhelu, ma kēlā moʻolelo aku nei, 

na Kalamaʻehu T. i haku. Ua wehewehe ʻia ka 

haʻi ʻōlelo a Kaleikoa Kaʻeo a ua hoʻopuka ʻia 

ihola kekahi paukū o kēia mele keu a ke kaulana. 

Na Kekoaohiwaikalani Prendergast i haku i kēia 

mele me ka manaʻo aloha ʻāina a me ka haʻina 

paha no kākou. Nui ʻino koʻu mahalo i ko Kaʻeo 

manaʻo, a me kona hoʻoulu ʻana aʻe i ke aloha 

ʻāina ma loko o ka naʻau. Eia naʻe, he ʻōlelo 

hoʻohalahala wale nō ka hapanui o kā iala. 

ʻAʻohe haʻina. ʻAʻohe mea e wehe i nā pilikia o 

ka wā e kū nei. Ua hōʻalo ʻia ka mea nui no ka 

holomua ʻana o ka lāhui.  Inā e kūpaʻa pū kākou, 

no kākou ke au ʻana o ka manawa.  He 

manaʻoʻiʻo nō hoʻi kēia. He ʻōlelo aʻoaʻo paha 

no kākou, ka hanauna hou!  

Me he mea lā, ua ilihia ka noʻonoʻo i ka hewa o 

kēlā ʻaha hui ʻo Kanaʻiolowalu. Mau nō ke 

kamaʻilio ʻana no ka nolu o kēlā ʻaha hui. Nui 

koʻu mahalo iā ʻoe, e ka hoa kākau, ma muli o 

kou hoʻolaha ʻana i kou manaʻo i ka lehulehu. 

E maliu mai e ka hoa kākau. Maopopo paha iā 

kākou, nā kānaka aloha ʻāina, ʻo ka hana hōʻili 

ʻana o kēlā ʻaha hui. Ua maikaʻi nō hoʻi kou 

hoʻomaopopo ʻana mai iā kākou. ʻOiai au e 

heluhelu ana i kāu moʻolelo, ua hele a pohihihi 

kuʻu manaʻo. Ua haʻi maila ke keiki o Ka Ulu 

Hoi i ka hewa o ia ʻaha hui. Ua pau ʻē ka hōʻili 

ʻana, a, pehea ko kākou ola?  He aha ko kākou 

kuleana?  

     Pane mai Hawaiʻi, moku o Keawe  

     Kōkua nā hono aʻo Piʻilani  

     Kākoʻo mai Kauaʻi o Mano 

     Paʻapū mai ke one o Kākuhihewa 

E hoʻonuʻu ke aloha e nā mamo o Mauna a 

Wākea. E hiʻikua a hiʻialo i ke kuleana e nā pua 

mokihana o Kawaikini. E mōhala mai ka ʻike e 

nā pua lokelani o Puʻu ʻUla. E hōʻea pū ana ma 

ka nani o Kaʻala.  

Ma ʻaneʻi nō hoʻi e kupu aʻe ai ka haʻina o nā 

nīnau maʻa mau. Na kākou nō kākou i ke huli 

hou ʻana o ke au o ka manawa. Na kākou e 

http://kauluhoi.org/puke-14--helu-2/kaulana-na-pua-ao-hawaiina-2.html
http://kauluhoi.org/puke-14--helu-2/kaulana-na-pua-ao-hawaiina-2.html
http://kauluhoi.org/puke-14--helu-2/kaulana-na-pua-ao-hawaiina-2.html

kūkulu ana i ke aupuni Hawaiʻi. No kākou ka 

ʻike a me ke ea o kēia aupuni. Pehea naʻe kākou 

e hōʻeuʻeu ana i ia mea he aloha ʻāina i loko o 

ka naʻau o nā kānaka i ʻike ʻole? He hopohopo 

ka naʻau ma muli o ka hoʻokuli ʻana i nā manaʻo 

o haʻi. ʻO ia nō ka hewa o kākou. Inā pā ka 

naʻau i ka iʻini e hoʻihoʻi i ke ea, pehea lā e hana 

ai?   

Ua hewa nō kākou, no ka mea ʻaʻole hiki ke 

ʻaelike i kekahi manaʻo a hemo pilika paha. I ka 

manawa a kākou e lōkahi ai, a e laulima pū ai, 

ma laila hoʻi ka pono. E kūlike kākou e like nō 

hoʻi me nā kānaka Maori, me ko kākou mau 

kaikaina ma Aotearoa. E hui pū kākou he lāhui, 

a laila e ulu aku, a mōhala paha. E kūʻē aku i ke 

aupuni noho hewa e like me ka poʻe aloha ʻāina 

ma ʻAmelika ʻoiaʻiʻo. ʻO ia nō hoʻi, nā ʻili ʻula o 

laila. Noʻonoʻo ihola kākou e like me ko kākou 

mau hoa lāhuikanaka maoli ma kēia honua nei.  

No laila, e ka mea kākau o ka moʻolelo aʻu i 

pane aku ai, pēlā koʻu manaʻo no ke kūpaʻa ʻana 

o kēia ʻāina. A e nā keiki aloha ʻāina, na ʻoukou 

e pane mai ana i kēia nūpepa nei me ko ʻoukou 

manaʻo. ʻAʻole naʻe e hoʻi ke ea i ka ʻāina me ka 

nele i ke aloha ʻole. 

     Haʻina ʻia mai ana ka puana  

     No ka poʻe i aloha i ka ʻāina  

Naʻu i ke aloha, 

Kalikoaloha M.  

Kalawahine, Kona, Oʻahu 

ʻAʻohe nao ʻai i ka pāpaʻa 
na K. Kuapuʻupāpaʻa 

 E Ka Ulu Hoi ē, Aloha ʻOe:  

Ma ka wā kahiko he Aliʻi ko nā mokupuni 

pākahi, a ma lalo ona he mau kaukau aliʻi a ma 

lalo o lākou he mau konohiki. Na lākou aliʻi 

āpau ke kuleana e mālama i nā makaʻāinana a 

pēlā ka hana o nā ʻAha ʻŌlelo o ke Aupuni o ka 

Mōʻī Kauikeaouli Kamehameha III a hiki i ko ka 

Mōʻī Wahine ʻo Liliʻuokalani noho ʻana ma luna 

o ke Aupuni. No laila, eia kekahi manaʻo; he ui, 

he nīnau; He aha lā ke kuleana o ka poʻe ʻAha 

ʻŌlelo e noho nei ma ko kākou kulāiwi? Na 

lākou ke kuleana e mālama iā kākou? A i ʻole ʻo 

kā lākou hana ka pāʻani ʻana i kā kākou kālā i 

hopu ʻia i nā ʻauhau i loʻohia ai ma luna o ko 

kākou mau kuapuʻu i pāpaʻa ʻia i nā kukuna o ka 

lā? ʻO ia paha ka manaʻo o kekahi “Luna 

Makaʻāinana.” 

ʻO K. Mark Takai ka mea i hoʻohiki ʻia ma ke 

ʻano he Luna Makaʻāinana no ka “moku” 

(district -ʻaʻole e hoʻohana ʻia nei kēia “moku” 

me ka manaʻo Hawaiʻi, he unuhina wale kēia o 

ka manaʻo malihini) 33 o kēlā “aupuni” e noho 

nei ma ko Hawaiʻi Pae ʻĀina. Pāpaʻa nā kua 

puʻu o kona mau makaʻāinana mai ka ʻāina ʻo 

Hālawa a hiki i ka ʻāina ʻo Waimalu. Wahi a 

Hawaiʻi News Now, na Takai i hoʻopuka i ka 

manaʻo e hāʻawi aku ke aupuni i ka ʻaha pāʻani 

hoʻoikaika kino o ke kula nui o Mānoa i kekahi 

makana, he ʻumi miliona kālā mai ka waihona 

kālā mai o ke aupuni. He aha lā ka pono o ia 

makana? ʻAʻole nō akamai nā kanaka pāʻani 

pōpeku o kēia kula i ka pāʻani pōpeku ʻana; ma 

kēia makahiki nei, hoʻokahi wale nō pāʻani a 

lākou i lanakila ai! No ke aha kākou e 

makemake ai e kīloi aku i kā kākou kālā i nā 

kānaka eo? 

Ma kēia wahi “hoʻoulu ʻike” o Mānoa, nui nā 

pilikia i hiki ke hoʻohemo ʻia i ia makana kālā. 

ʻO kekahi ka lawa ʻole o nā papa e komo ai. 

ʻAʻole i hiki i kekahi hapa o nā haumana ke 

komo i papa ʻŌlelo Hawaiʻi i ke kau kula hāʻule 

lau o ka Makahiki 2013, no ke ʻoki ʻia ʻana o ua 

mau papa nei. ʻO kēia mea kākau haʻahaʻa 

kekahi o ia mau haumāna i hiki ʻole ke komo i 

ka Papa ʻŌlelo Hawaiʻi 321, a ma ka lā 23 o ka 

Malama ʻo ʻAugate loaʻa iā mākou kekahi leka 

uila nāna i ʻōlelo mai, “We regret to inform you 

that due to budget cuts, we had to reduce our 

course offerings this semester.” Auē! Ma muli o 

ka nele ʻana o kēia kula i ke kālā ʻole, ke 

kaupalena ʻia nei ka ulu ʻana aʻe o ko kākou aʻo. 

Ua maloʻo ke kula o Mānoa i ke kakali ʻana i kā 

ka ua Kuahine kilinahe ʻana. 

Ma ka pō o ka lā ʻeiwa o kēia mahina nei, ua 

hoʻāʻo kekahi wahine hele kulanui e kelepona 

aku i nā kiaʻi kula no ka ʻalo malu ʻana iā ia i 

kona hale noho haumana, akā ua pau nā 

http://kauluhoi.org/puke-14--helu-2/aohe-nao-ai-i-ka-papaana-k-2.html

kelepona i ka pio. ʻAʻohe kālā e hoʻoponopono 

ai. Ua pono i kēlā wahine ke kelepona i kāna 

kāne a na kāna kāne i kalaiwa i Mānoa mai 

Honouliuli mai i mea e ʻalo malu ai i kāna 

wahine. Ua hūnā ʻia ka inoa o ua wahine nei akā 

ua ʻike paha ʻoukou i ka leka uila i hoʻouna ʻia 

ma ka lā ma hope mai o kona pilikia. ʻO ke 

poʻomanaʻo o ia leka uila, ʻo “UHM Campus 

Security experiencing phone outage”, i hoʻouna 

ʻia mai ma ka lā 10 o Pepeluali.  He aha ka 

waiwai o nā kiaʻi hikiʻole ke pane i ke kāhea? 

He aha ke kumu o ka make ʻana o ia mau 

kelepona? Nele paha ke kula i ke kālā ʻole?  

Auē kēia kula ʻilihune ē! ʻAʻohe ona papa a pio 

kona mau kelepona. Pehea e ʻula ai ka lae o kēia 

mau pua? ʻOiai uwē nā haumāna, mau nō ka 

manaʻo o kekahi luna e hoʻopuehu i ka waiwai o 

kā kākou kālā, ka hua o ka pāpaʻa ʻana o ke kua 

i ke kukuna o ka lā i ʻauhau ʻia, a hoʻonalo akula 

i ka pāʻani a me ka ʻuhaʻuha. I ka wā ma mua, ʻo 

ka Luna maikaʻi ka i hoʻomāhelehele i ka 

waiwai o nā makaʻāinana i mea e pōmaikaʻi ai 

lākou āpau. Inā e hoʻolilo ʻia ana ke kālā ʻauhau 

a kākou ma kēia kula nui, pono e kākoʻo ʻia nā 

haumāna a me nā kumu, a me nā hale kula, a me 

nā limahana. No ka mea, he wahi hoʻonaʻauao 

kēia kula nui, ʻeā?  

Ua kapa ʻia kā Takai Pila ka HB 2027. ʻAʻole ia 

i hoʻokō maoli ʻia. No laila, inā he manaʻo kou e 

Hawaiʻi, ma paʻa i ka leo. E haʻi aku i kāu Luna 

ʻaʻole kou ʻiʻini ʻo ka nalowale ʻana o ko kākou 

waiwai i ka ʻuhaʻuha. E waiho i kou manaʻo ma 

http://www.capitol.hawaii.gov/measure_indiv.as

px?billtype=HB&billnumber=2027&year=2014. 

E paipai aʻe i ke kākoʻo i ke aʻo ʻana ma ke kula, 

no ka mea ʻo ke aʻo ʻana ke kuleana o ke kula 

ʻeā? He manaʻo wale nō paha kēia no kekahi 

mea kākau haʻahaʻa; ʻAʻole wau he Luna 

Makaʻāinana. He mea maikaʻi paha ke kīloi ʻana 

i ke kālā i nā kānaka akamai ʻole o kēia kula 

nui.  

Na K. Kuapuʻupāpaʻa -Ke “Kula” o Mānoa, 

Oʻahu 

 

He Puka ko ke ʻEke Kālā 
 na Kahanu Walker  

 

He pākela uʻi nō ʻoe ke ʻike aku. Kou kino nani 

o nā waihoʻoluʻu. E hoʻāla aku au iā ʻoe i ʻike 

ʻia kou mau maka ʻōlinolino. Ke lana nei ʻoe i 

ka manaʻo o ka nui manu. Eia mākou ke 

moeʻuhane nei e holo pū me ʻoe. He punahele 

ʻoe no kekahi o mākou, akā, he punahele nō hoʻi 

ʻoe noʻu. E nā kānaka hoʻokele ʻāina, ʻauhea lā 

ʻoukou? E kau pū ma ia ʻano waʻa a e pae aku 

kākou i Mānoa, Oʻahu kahi nui o nā haumāna. 

E hele kākou! Mai Pūowaina mai ā hiki aku i 

Mānoa, he 10 a 15 minuke ka loa o ka hele ʻana. 

I hōʻea aku ʻoe i laila, he hoʻokūkū nō ia ma 

waena o nā haumāna, nā kumu, nā limahana, 

pēlā pū nō me nā kānaka kipa. ʻImina i uka, 

ʻimina i kai, ʻauhea kahi e kūkulu ai? 

I kuʻu makahiki mua o ka hele ʻana mai i ke 

Kulanui o Hawaiʻi ma Mānoa, hele a hehena ke 

poʻo i ka ua mea ʻo ka ʻimi ʻana aku i kahi e 

kūkulu ai i ke kaʻa. ʻOiai he malihini au no ia 

wahi, ʻaʻole maopopo iki iaʻu kahi kūpono e 

hoʻokū aku ai i ke kaʻa, no laila, he hopena ka 

hopena. ʻOiai ʻo kuʻu makahiki mua kēlā o ka 

hele kula ʻana, he kūlana haʻahaʻa wale nō koʻu 

a ma muli hoʻi o ia kūlana haʻahaʻa i hiki ʻole ai 

iaʻu ke kūʻai mai i wahi palapala komo. He 

pipiʻi ke kumu kūʻai no ka hele ʻana i ke kula a 

he pipiʻi nō hoʻi ka uku ʻana aku no ke kūkulu 

ʻana i ke kaʻa! Manaʻo ihola lākou ala, ke 

kulanui hoʻi, e heleleʻi ana ke kālā mai ka lani 

mai. He ʻuala liʻiliʻi paha o Kalepolepo kai haku 

i kēia ʻano lula no ke kūkulu ʻana i ke kaʻa. 

http://www.capitol.hawaii.gov/measure_indiv.aspx?billtype=HB&billnumber=2027&year=2014
http://www.capitol.hawaii.gov/measure_indiv.aspx?billtype=HB&billnumber=2027&year=2014
http://kauluhoi.org/puke-14--helu-2/he-puka-ko-ke-eke-kalana-2.html
http://kauluhoi.org/puke-14--helu-2/he-puka-ko-ke-eke-kalana-2.html

"ʻElima kālā ke ʻoluʻolu. ʻElima kālā ke 

ʻoluʻolu." ʻO ia leo hoʻokahi o ka limahana kaʻu 

i lohe ai i kēlā a me kēia lā. He ʻelima kālā kaʻu 

e uku ai no ka lā hoʻokahi, he 

iwakāluakūmālima kālā e uku ai no ka pule 

hoʻokahi, he hoʻokahi haneli kālā e uku ai no ka 

mahina hoʻokahi, a ia kālā aku ia kālā aku. Auē 

nō hoʻi ē! Ua pau ke kālā i ka hoʻonalo ʻia.  

Ma hope o kaʻu makahiki mua, ua hoʻāʻo kēia e 

kūʻai mai i palapala komo no $142 no ke kau 

hoʻokahi, a ua kō nō. Kā! Kainō e kūkulu aku au 

i koʻu kaʻa i kahi kokoke i ke kula, akā naʻe, aia 

i uka kahi e kūkulu ai. He mau pūʻiwa hou paha 

e ke kulanui? ʻO ka mea maikaʻi o ke kūkulu 

ʻana i ke kaʻa i uka o Mānoa i kahi kokoke i ka 

hale waihona puke wehe i ka lehulehu, ʻo ia hoʻi 

kēlā kaʻa halihali e holo mai ke kulanui a i uka 

hoʻi o ke kaiāulu. ʻĀpiki naʻe kēia! Holo nei 

kaʻa halihali i kēlā a me kēia hapalua o ka hola. 

E aho paha e hele wāwae mai ka hale a i ke kula, 

ʻeā? Maliʻa e hōʻea paha au i laila ma mua o ia 

kaʻa halihali. 

Hulō! Hulō! Ua loaʻa nō. ʻO ka makahiki ʻekolu 

kēia o koʻu hele ʻana aku i ke kula a ʻakahi nō a 

hiki iaʻu ke kūʻai mai i palapala komo e hoʻokū 

aku ai i koʻu kaʻa i kahi kūkulu kaʻa i kahi 

kokoke i ke kula. Mahalo ke Akua! ʻOiai, ua 

pōmaikaʻi ʻia au i ia palapala komo, e mau ana 

kēia hoʻokūkū kaʻa e huli aku i kahi maikaʻi e 

kūkulu ai no ka mea ʻo ia wahi nei ke kikowaena 

a me ke ala maʻalahi e piʻi aku ai i uka a iho mai 

i kai.  

Hū! Pehea lā e ola ai? Nui ʻino ke kālā e uku ai i 

ke kulanui, uluhua ka noʻonoʻo i kahi e kūkulu 

ai i ke kaʻa, akā eia nō au ke ola nei. Maliʻa paha, 

ʻo au hoʻokahi ke pupule mai nei a i ʻole, pono 

paha ke kulanui e kūkulu manaʻo no ke kūkulu 

ʻana i ke kaʻa. Hōkai ʻo Wawaia ke kūkini holo 

lalau. He mamo paha nā alakaʻi o kēia kula na 

Wawaia. A i ʻike pono ʻia kēia hana hoʻolalau a 

lākou, e heluhelu aku i ka moʻolelo nona ke 

poʻomanaʻo ʻo “ʻAʻohe nao ʻai i ka pāpaʻa”, i 

paʻi ʻia ma kēia nūpepa nei. 

Kūkulu Lāhui: Ka Uku no 

ke Ola ʻAna 
 na Hāmiha Arquette  

ʻO ke kumu kūʻai o ko kākou nohona, ‘o ia 

kekahi pilikia nui a kākou e ʻauamo mau ana. I 

nā mokupuni o Hawaiʻi, pipiʻi loa nā mea a pau 

a paʻakikī nō ke ola ʻana no ka poʻe Hawaiʻi. Ke 

hana ʻoʻoleʻa nei kākou e ola, akā, nui nā mea e 

pono ai ka uku; ʻo ka uku kula nui, ka mōlaki, ka 

hoʻolimalima, nā mea ʻai ʻē, ka uku no ke kaʻa, 

nā ʻauhau, a pēlā aku nō. E nonoi mau kākou i 

ka pai ʻia ʻana o ka uku, no ka mea, ma kēia 

honua a kākou e noho ai, paʻakikī nō ke ola ‘ana 

inā ʻaʻohe kālā. ʻO ke kālā ke kumu o nā mea 

ʻino he nui wale. 

‘Oi aku ka pipiʻi o ka nohona ma Hawaiʻi ma 

mua o ʻAmelika hui pū ʻia. No laila, pipiʻi loa ka 

ʻāina, nā hale, a me nā ʻauhau nō hoʻi. Na ka 

poʻe malihini e kūʻai mai i ka ʻāina a e pipiʻi loa 

aku ka ʻāina ma muli o ko lākou hiki ʻana mai. 

Nui ke kālā e hoʻolilo ʻia no kahi ʻāina ma 

Waimea, Kauaʻi; kūʻai ʻia he ʻelua ʻeka no ka 

$2,500,000. ʻAʻole pono kēlā. Paʻakikī nō ke 

kūʻai ʻana mai, a pālua ka paʻakikī no nā Kānaka 

Maoli. Inā ʻaʻole hiki i nā Kānaka Maoli ke 

kūʻai mai i ka ʻāina, i hea lā kākou e noho 

ai?  Ke kipaku ʻē ʻia nei kākou i ko kākou ʻāina 

hānau ponoʻī. 

ʻAʻole i kau ka poʻe Hawaiʻi kahiko i kekahi 

kumu kūʻai ma ka ʻāina. Ua maopopo ‘ia kēia 

ʻōlelo noʻeau i ka po‘e Hawai‘i: “He aliʻi ka 

ʻāina, he kauā ke kanaka”. E like me kā kēia 

ʻōlelo noʻeau e hōʻike mai ai, ‘okoʻa ka manaʻo 

o ka Hawaiʻi no ka ʻāina, penei: inā mālama ʻoe 

i ka ʻāina, e mālama ka ʻāina iā ʻoe.  Ma muli 

hoʻi o kēia manaʻo, ‘o nā kauā kākou o ka ‘āina 

nei, a ‘o ko kākou kuleana, ‘o ia no ka hoʻokō 

‘ana i nā makemake o ka ‘āina, i pono ai ka 

ʻāina. ʻO ka ʻāina hoʻi ke aliʻi nāna e kuhi mai i 

ka pono. No laila, he pono ʻole ke ‘ano o ko 

kākou ola i kēia wā. Me he mea lā, ‘o ke kālā ke 

ali‘i, a ‘o ka ‘āina ke kauā.  

http://kauluhoi.org/puke-14--helu-2/kukulu-lahui-ka-uku-no-ke-2.html
http://kauluhoi.org/puke-14--helu-2/kukulu-lahui-ka-uku-no-ke-2.html
http://kauluhoi.org/puke-14--helu-2/kukulu-lahui-ka-uku-no-ke-2.html

A hiki ke ‘ike ‘ia, he aliʻi nō ke kālā i ko kākou 

hele ‘ana i ke kula nui. Pipiʻi ko nā haumāna 

Hawaiʻi hele ‘ana i ke kula nui. Mai ka makahiki 

2006 a hiki i ka makahiki 2012, na ke Kula Nui 

o Hawaiʻi ma Mānoa i pai i ka uku kula he 108 

pākēneka a ma kēia ʻekolu mau makahiki aʻe, e 

pai hou ʻia ana he 33 pākēneka. I ka makahiki 

2007, he $4,522 kai uku ʻia, a i ka makahiki 

2012, he $9,404. ʻO ka pelekikena o ke Kula 

Nui o Hawaiʻi ma Mānoa, ʻo MRC Greenwood, 

ua wehewehe ʻo ia nei i ka maikaʻi o ka hoʻopiʻi 

ʻia ʻana o ka uku. Wahi āna, he ʻoluʻolu ka uku a 

he pono loa no ke kākoʻo ʻana i ke kula. 

Kāhāhā! He ʻoluʻolu aha kēlā? Akā, he ʻupena 

hihia i paʻa ai kākou. ʻOiai makemake ʻo 

ʻAmelika e hoʻonaʻauao ʻia kākou i hiki ai ke 

loaʻa kekahi ʻoihana maikaʻi a me kālā i kūpono, 

pipiʻi loa ka uku kula nui, no laila, paʻakikī loa 

ka hele ʻana mai ma ke kula no nā Kānaka Maoli. 

Eia nō hoʻi, ma muli o ka piʻi ʻana o ke kumu 

kūʻai o nā mea a pau, nui ka pipiʻi o ke ola ʻana 

ma Hawaiʻi nei. I kēia mau lā o ka paio ʻana, e 

hakakā a e holomua mau nā Kānaka Maoli. ʻOiai 

ʻano ʻē kēia mau manawa, a me ka lilo ʻana o 

kākou i poʻe ʻilihune ma ko kākou ʻāina ponoʻī, 

ʻo ia ʻāina nō kā kākou aliʻi. He kuleana ko 

kākou e mālama aku iā ia. I loko nō o ka pipiʻi a 

me ka pupū o ke ola, mai haʻalele i nā kulāiwa o 

ko kākou mau kūpuna. 

Kī pū ʻia Kekahi Keiki e ka 

Mākaʻi 
na Mahiʻai Dochin  

He ʻumi kūmāhiku makahiki o ke keikikāne 

nona ka lima i kī pū ʻia. He haumāna ia ma ke 

kula kiʻekiʻe ʻo Roosevelt ma mua, akā ʻaʻole ʻo 

ia e komo ana i nā papa i kēia kau nei. Ma ka lā 

iwakālua kūmākahi, ua hele ʻo ia i ke keʻena 

kumu aʻoaʻo, a kelepona koke akula ke kumu i 

nā mākaʻi. ʻAʻole ʻike ʻia ke kumu o kāna hele 

ʻana i laila.  

Ua hoʻāʻo nā mākaʻi e hopu iā ia no ka mea 

ʻaʻole ʻo ia i hoʻi i kona hale no ka wā lōʻihi. 

Akā iā lākou e hoʻāʻo ana, ua ʻō ke keikikāne i 

ka umauma o kekahi mākaʻi i ka pahi. Kuʻi 

akula ua ʻōpio lā i ʻelua mākaʻi ʻē aʻe, a holo 

aku. I ia manawa nō, kī kekahi mākaʻi i kāna pū 

he ‘elua manawa, a kū ka lima o ka ʻōpio i ka 

pōkā.  

ʻAʻole e make ana nā mākaʻi i ʻeha, a pēlā pū 

me ka ʻōpio. Akā naʻe ua puni ke kula ʻo 

Roosevelt i ka makaʻu. Ua kau nō hoʻi ka weli o 

nā mākua i ke kuʻi ʻana o ka lono.  

Ua mea aku ʻo Tenari Maafala, ʻo ia hoʻi ka 

pelekikena o ka hui mākaʻi o Hawaiʻi, “ʻAʻole i 

hele nā mākaʻi i ke kula me ka makemake e kī 

pū aku i kekahi kanaka.” 

ʻO kaʻu nīnau, no ke aha i kelepona ʻole ai nā 

kumu aʻoaʻo i nā mākua o ka haumāna i haʻalele 

loa i kona hale, ma mua o ke kelepona ʻana i nā 

mākaʻi?  

Ka Hale Hōʻikeʻike ʻo 

Pihopa: He Hale Hawaiʻi  
na Aya Ueda  

 

‘Auhea ‘oukou e nā mamo o ka ‘āina Aloha o 

Hawai‘i nei. He pōmaika‘i kākou i ka mea 

waiwai i hā‘awi ‘ia mai e ko kēia ‘āina po‘e 

kahiko e laʻa ka mo‘olelo, ka hula, ka lā‘au 

lapa‘au, ka hana no‘eau, a me ka ‘ōlelo Hawai‘i. 

Hiki iā kākou ke ‘ike i ia mau mea waiwai ma 

muli o ka po‘e e mālama ana iā lākou. Ua ili mai 

iā Bernice Pauahi nā mea hō‘ailona ali‘i he nui: 

ke kahili, ka ‘ahu ‘ula, ka lei niho palaoa, a me 

nā mea makamae like ‘ole, ‘oiai ‘o ia ka mea 

ho‘oilina hope a Kamehameha I. Ma hope o 

kona make ‘ana, ua ho‘okumu kāna kāne, ‘o 

http://kauluhoi.org/puke-14--helu-2/kipu-ia-kekahi-keikikane-e-2.html
http://kauluhoi.org/puke-14--helu-2/kipu-ia-kekahi-keikikane-e-2.html
http://kauluhoi.org/puke-14--helu-2/kipu-ia-kekahi-keikikane-e-2.html
http://kauluhoi.org/puke-14--helu-2/ka-hale-hoikeike-o-pihopa---2.html
http://kauluhoi.org/puke-14--helu-2/ka-hale-hoikeike-o-pihopa---2.html

Charles Reed Bishop, i ka hale hō‘ike‘ike i ka 

makahiki 1889 i mea e ho‘omana‘o ai iā ia. 

‘A‘ole wale nō ia ʻo nā  hō‘ailona ali‘i, akā 

hō‘ike ‘ia nō ho‘i nā mea i hana ‘ia e ka 

maka‘āinana, e laʻa ka pono lawai‘a, ka pono 

mahi ‘ai, ke kaula, ke ko‘i, ka moena, ke kapa, 

ke ki‘i akua, a me nā mea kahiko like ‘ole ma ka 

Hale Hō‘ike‘ike ‘o Pihopa. He makana nui ia 

hale hō‘ike‘ike holo‘oko‘a no ka Hawai‘i. ‘O kō 

kākou kuleana ka mālama ‘ana i ka hale 

hō‘ike‘ike a me nā mea waiwai i waiho ‘ia i loko 

no ko kākou mau kūpuna a me kā kākou mau 

mamo e ola ana i kēia mua aku.   

E ho‘omaopopo kākou i kēia hale ma ke ‘ano he 

makana e mālama ai. Wehewehe kekahi mau 

alaka‘i i ka mea e mālama ‘ia ma ia hale: ka 

mo‘olelo Hawai‘i, nā akua Hawai‘i, ka nohona o 

ke ali‘i a me ka maka‘āinana, ka lā‘au Hawai‘i, a 

me ka pilina ma waena o ka Pae ‘Āina ‘o 

Hawai‘i a me nā mokuʻāina ‘ē a‘e ma ka moana 

Pākīpika. He papa kuhikuhi ko laila no ka 

wehewehe ‘ana i nā papahele a pau o ia hale. ‘O 

kekahi alaka‘i, ‘o Emily Hawkins kona inoa, a 

he kumu ma kēia keʻena ʻōlelo Hawaiʻi ma mua. 

Alaka‘i ‘o Emily i ka po‘e māka‘ika‘i i ka hale 

hō‘ike‘ike no ‘elima makahiki. Wahi a Emily, ke 

noi ‘ia ‘o ia i ke alaka‘i ‘ana ma ka ‘ōlelo 

Hawai‘i e kekahi kula ʻōlelo Hawaiʻi, alaka‘i ‘o 

ia i nā haumāna i ia hale ma ka ‘ōlelo Hawai‘i. 

Ua ho‘omaka ‘o ia i ka hana ʻana pēlā ma ka 

makahiki 2010, a ‘ehā wale nō manawa ona i 

alaka‘i ai i nā haumāna ma ka ‘ōlelo Hawai‘i. I 

kēia manawa, he ‘ano papahana kūikawā ka 

māka‘ika‘i ‘ana ma ka ‘ōlelo Hawai‘i, a ‘o 

Emily wale nō ka mea e kama‘ilio aku i nā 

haumāna ma ka ‘ōlelo Hawai‘i. Ke lana nei ko‘u 

mana‘o, e nui ana ke noi māka‘ika‘i ma ka 

‘ōlelo Hawai‘i a me nā kānaka alaka‘i e 

wehewehe ana ma ka ‘ōlelo Hawai‘i i ka Hale 

Hō‘ike‘ike ‘o Pihopa. He maika‘i wale nō ka 

hō‘ike ‘ia ‘ana o ka mea makamae a me ka 

mo‘olelo ma ka ‘ōlelo Hawai‘i i kēlā me kēia lā, 

no ka mea, ‘oi a‘e ka ho‘omaopopo ‘ana i nā 

mea Hawai‘i ma ka ‘ōlelo Hawai‘i.  

Nui ko kākou mahalo iā Bernice Pauahi lāua ‘o 

Charles Reed Bishop no ka ho‘okumu ‘ana i 

kēia hale hō‘ike‘ike a me ka waiho ‘ana i nā mea 

makamae ma laila. Wahi a nā kūpuna, “E na‘i 

wale nō ‘oukou i ku‘u pono, ‘a‘ole e pau,” ‘o ia 

ka ‘ōlelo hope a Kamehameha I. ‘O ka mana‘o o 

kēia, e no‘ono‘o pono kākou, e hana pono kākou, 

i hiki iā kākou ke mālama i ka mea waiwai mai 

nā kūpuna mai a mau loa aku. Inā maopopo 

pono i nā mamo o Hawai‘i ka ‘ōlelo Hawai‘i, ka 

mo‘olelo Hawai‘i, a me ke kuana‘ike Hawai‘i, 

hiki iā lākou ke a‘o aku i kā lākou mau keiki, a 

laila, hiki ke ho‘omau ‘ia ka mea waiwai mai nā 

kūpuna mai. He mana a he ‘ike nui ko nā mea a 

pau e hō‘ike ‘ia i Ka Hale Hō‘ike‘ike ‘o Pihopa. 

Lana ku‘u mana‘o, e hele mai ana nā mamo o 

Hawai‘i a ho‘olaukanaka i ia hale i mea e noke 

ai i ka ‘ōlelo Hawai‘i a me ka ‘ike Hawai‘i no ka 

wā pau ‘ole. E no‘ono‘o pono a mālama pono 

kākou i ka mea waiwai mai nā kūpuna mai e like 

me ka ‘ōlelo a Kamehameha I. Ho‘opōmaika‘i i 

Ka Hale Hō‘ike‘ike ‘o Pihopa no kona piha 

makahiki he 125! E ola mau loa!  

E hoʻolohe mai i nā leo 

nahenahe  
na Kainoa Tengan  

E nā hoa makamaka i hau‘oli i nā mele Hawai‘i, 

‘auhea ‘oukou? E hiki mai ana ka ho‘okūkū 

mele ma ke Kula Ki‘eki‘e ‘o Kamehameha, i ka 

lā 21 o Malaki. E ho‘omana‘o kākou i ka 

ho‘okumu ‘ia ‘ana o kēia hanana maika‘i i piha i 

nā leo nahenahe, nā ‘ōlapa hula, ke kūkahekahe 

‘ana, a me ka lanakila. 

I ka lā 26 o Mei ma ka makahiki 1921, ua 

ho‘omaka ‘ia kēia ho‘okūkū mele no nā kāne o 

ke Kula ‘o Kamehameha ma Kapālama. Ua kapa 

‘ia kēia ho‘okūkū ‘o ka “Inter-class Song 

Competition,” akā, ua ho‘opōkole ‘ia a loa‘a ka 

inoa i ma‘a iā kākou, ‘o ia ho‘i ‘o “Song 

Contest.” A ma hope a‘e, ua hana like nā wāhine 

i ko lākou ho‘okūkū mele pono‘ī i ka makahiki 

1922. 

I ka makahiki mua, ua hīmeni nō nā keikikāne 

mai ka papa ‘elima a hiki i ka papa ‘eiwa. 

Ho‘okahi a ‘oi paha alaka‘i ma kēlā me kēia 

papa. Ua hīmeni kēlā me kēia papa i ‘ekolu mele, 

a he koina nō ka hīmeni ʻana i ho‘okahi a ‘oi 

mele ma ka ‘ōlelo Hawai‘i, he koina i hoʻokumu 

ʻia e Charles E. King. I kona mau makahiki ‘ehā 

i hana ai ma ke kula, ma ke ‘ano he kumu mele, 

http://kauluhoi.org/puke-14--helu-2/e-hoolohe-mai-i-na-leo-2.html

makemake ‘o ia e ho‘ololi i ka polokolamu mele 

a lilo ia i mea Hawai‘i. Ma mua o kona hana, ua 

hīmeni nā haumāna i nā mele haole like ‘ole. Ua 

a‘o nō ‘o King i nā mele Hawai‘i, a ma hope o 

kona ha‘alele ‘ana i ke kula i ka makahiki 1902, 

ua ho‘omau ‘ia kona mana‘o, e lilo ka 

polokolamu mele (a me ke kula nō ho‘i paha) i 

mea Hawai‘i. 

Ua mālama mua ‘ia ka ho‘okūkū o nā kāne ma 

ke alapi‘i o ka hale hō‘ike‘ike ‘o Bihopa, a ua 

mālama ‘ia ka ho‘okūkū o nā wāhine ma mua o 

kekahi hale ma ko lākou kula. A i ka makahiki 

1931, ua naue nō nā kula ‘elua i kona pu‘u e 

noho nei i kēia mau lā, a ua mālama ‘ia nā 

ho‘okūkū ma ka hale keaka ‘o Ke‘elikōlani. Ma 

ka makahiki 1956, ua nui a‘e ka heluna o nā 

haumāna, a ua ho‘one‘e ‘ia ka ho‘okūkū i ka 

hale haʻuki ‘o Kekūhaupi‘o. Ua hui pū ‘ia nā 

ho‘okūkū a ho‘omaka ‘ia ka hīmeni pū ‘ana o nā 

kāne a me nā wāhine i mele. A i ka makahiki 

1964, ua naue nō ka ho‘okūkū i kahi e mālama 

‘ia ai i kēia mau lā, ‘o ia ka hale ‘aha ‘o Neil 

Blaisdell Center. 

Ma ka makahiki 1956, ‘o nā papa ‘umi a ‘oi 

wale nō nā papa i ‘ae ‘ia e hīmeni ma ka 

ho‘okūkū. ‘A‘ole i ‘ae ‘ia ka hīmeni ‘ana o nā 

papa ma lalo. A ua mālama ‘ia kekahi wā 

ho‘omaha, a ma ia manawa, ua hīmeni nā 

haumāna o ka papa ‘eiwa. Ma hope a‘e, ua ‘ae 

‘ia ka papa ‘eiwa e ho‘okūkū, a ua ho‘omaka ‘ia 

ka Hō‘ike o ka hula ‘ana i ka makahiki 1966, me 

ka mana‘o, he wā e loiloi ai a ‘imi i ka lanakila. 

A ma ka makahiki 1968, ua ho‘olele ‘ia ka 

ho‘okūkū ma ke kīwī no ka nānā ‘ana o ka 

lehulehu. 

No laila, ‘o kēia ka makahiki kanaiwakūmāhā o 

kēia ho‘okūkū ‘ana a ke kula kiʻekiʻe ‘o 

Kamehameha ma Kapālama. ‘O ke po‘omana‘o 

o kēia makahiki, ‘o ia ‘o “Ka‘apuni Honua,” a 

hīmeni nō nā haumāna i nā mele e pili ana i nā 

‘āina ‘ē, a i ‘ole i ko kekahi kanaka huaka‘i ‘ana 

i nā ‘āina ‘ē. 

Ma o nā mele a nā haumāna i koho ai, hiki iā 

kākou ke ho‘omana‘o i ka mo‘olelo o ko 

Hawai‘i mau mō‘ī. E like me nā mele i pili i ko 

Kalākaua huaka‘i: e hīmeni ‘ia nō ke mele ‘o 

“Kāwika” e nā kāne o ka papa ‘umi, a me ke 

mele ‘o “Iā ‘Oe e Ka Lā” e ka papa 

‘umikūmākahi. He mo‘olelo li‘ili‘i nō paha ko 

nā mele like ‘ole, a hali‘a kākou i ka holomua 

‘ana o ko kākou ‘āina ma muli o ko nā ali‘i kipa 

‘ana i nā ‘āina ‘ē i ka wā kahiko. 

No laila, e nānā nō kākou a pau i ka mālama ‘ia 

‘ana o kēia hanana maika‘i, ‘o ia ka ho‘okūkū 

hīmeni o Ke Kula Ki‘eki‘e ‘o Kamehameha. Ma 

ka NBC e hele kino ai, a i ‘ole ma ke kānela o 

KGMB e nānā ai. Aia na‘e, mai poina, e nā 

makamaka, e mālama kākou i kēia hanana e 

hō‘ike ‘ia ai nā mea Hawai‘i. A ola mau nō ke 

mele, ka hula, ka ‘ōlelo, a me ka ‘ike. Pēlā e ola 

ai ka poʻe ʻōiwi o kēia ʻāina nei. 

He Papa Mokomoko  
na Mahiʻai Dochin  

 Aloha e nā hoa 

makamaka o ka 

hoʻonaʻauao, mai 

ke kula alualu kālā 

ʻo Shidler ā hiki i 

ke kula ʻimi ʻike 

Hawaiʻi ʻo Kama-

kakūokalani. I kēia 

kau, ua hoʻokumu 

ʻia kekahi papa 

hou i loaʻa ʻole ma 

mua i ke kula nui o 

Hawaiʻi, ʻo ia ka 

papa mokomoko 

ʻōlelo Hawaiʻi. 

He papa mokomoko nō ia, akā ʻo ka mea hoihoi 

kona aʻo ʻia ʻana ma ka ʻōlelo Hawaiʻi wale nō. 

ʻO Keoki Faria ka mea nāna e aʻo ana i ka papa, 

a he kanaka ʻoluʻolu a mālie ʻo ia. No laila, inā 

pīhoihoi ka naʻau i ke komo ʻana i kekahi papa 

mokomoko, mai makaʻu! No ka poʻe ʻōlelo 

Hawaiʻi kēia papa, mea ʻole ia inā ʻakahi ʻoe a 

hoʻomaka i ke aʻo, a kumu ʻōlelo Hawaiʻi paha. 

He mea kēia papa e hoʻoikaika ai i ka ʻōlelo a 

me ke kino i ka manawa like. Inā ʻaʻole ʻoe i 

hana mua i ka mokomoko a i ʻole kekahi mea 

like, ʻaʻole pilikia, hiki nō ke luʻu pū i kēia hana. 

Inā ʻoe he mea maʻa i ka mokomoko, he 

manawa kūpono kēia e hoʻokāʻoi ai a e hoʻoulu 

http://kauluhoi.org/puke-14--helu-2/he-papa-mokomokona-mahiai.html

aʻe ai i kou ʻike. Eia hoʻi, manuahi ke komo ʻana 

i ka papa.  

Ua komo aku kou wahi mea kākau i ia papa i 

kēlā pule aku nei. I ka makamua, pīhoihoi koʻu 

naʻau, akā hoʻolauna maila ʻo Keoki iā ia iho, a 

ua ahuwale kona ʻoluʻolu. Ua hoʻomaka ka papa 

me ka mālie, he hoʻomehana kino a hoʻomālō 

kino. A laila aʻo ʻia he mau ʻano peku me ke 

kāʻalo ʻana i ia mau peku, a hoʻomaʻamaʻa akula 

mākou me nā pakanā. Hele aʻela ʻo Keoki a puni 

ka lumi e kōkua aku i nā haumāna a e 

hoʻoponopono hoʻi i ka hana a nā haumāna. Keu 

aku ʻo ia a ka hoʻomanawanui, a ua maʻa nō i ka 

mokomoko.  

Aia ka papa ma Hemenway 208 (ma luna o 

Bale) ma ka 4:30-5:45 o nā Pōʻalima. Inā loaʻa 

nā mikilima mokomoko a i ʻole nā pale wāwae 

iā ʻoe, e lawe mai ke ʻoluʻolu. E hele mai nō inā 

he mea hoihoi kēia papa iā ʻoe, a e lawe mai i nā 

hoa inā makemake. E ola nō ke kino, e ola hoʻi 

ka ʻōlelo makuahine. 

KA ULU HOI 

 

KA POʻE HOʻOPUKA 

NŪPEPA 

 Hāmiha Arquette 

Kilika Bennett 

Mahiʻai Dochin 

Ikaika Gante 

Kūlia Johnson 

ʻIolani Kamauoha 

Kepoʻo Keliʻipaʻakaua 

Kamalolo Koanui-

Kong 

Kalikoaloha Martin 

Kahanuola Solatorio 

Kalamaʻehu Takahashi 

Kainoa Tengan 

Aya Ueda 

Kahanu Walker 

LUNA 

HOʻOPONOPONO 

Kahikina de Silva 

  

  


